
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ

ՈՐՈՇՈՒՄ

__________ 2017 թվականի N _____  - Ն 

ՄԱՐԴՈՒ ԻՐԱՎՈՒՆՔՆԵՐԻ ՊԱՇՏՊԱՆԻ ԱՇԽԱՏԱԿԱԶՄԻՆ

ԳՈՒՄԱՐ ՀԱՏԿԱՑՆԵԼՈՒ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2016 ԹՎԱԿԱՆԻ ԴԵԿՏԵՄԲԵՐԻ 29-Ի N 1313-Ն ՈՐՈՇՄԱՆ

ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ

«Հայաստանի Հանրապետության բյուջետային համակարգի մասին» Հայաստանի Հանրապետության օրենքի 19-րդ հոդվածի 3-րդ կետին համապատասխան`    Հայաստանի    Հանրապետության    կառավարությունը          ո ր ո շ ու մ     է.
1. Հայաստանի Հանրապետության Սահմանադրությամբ և 2016 դեկտեմբերի 16-ին ՀՀ Ազգային ժողովի կողմից ընդունված «Մարդու իրավունքների պաշտպանի մասին» ՀՀ սահմանադրական օրենքով Մարդու իրավունքների պաշտպանի նոր լիազորությունների սահմանմամբ և առկա լիազորությունների շրջանակների ընդլայնմամբ  պայմանավորված՝ Մարդու իրավունքների պաշտպանի աշխատակազմին հատկացնել 75263.7 հազ. դրամ՝ Հայաստանի Հանրապետության 2017 թվականի պետական բյուջեով նախատեսված Հայաստանի Հանրապետության կառավարության պահուստային ֆոնդի հաշվին՝ համաձայն N 1 հավելվածի:

2. Հայաստանի Հանրապետության կառավարության 2016 թվականի դեկտեմբերի 29-ի «Հայաստանի Հանրապետության 2017 թվականի պետական բյուջեի կատարումն ապահովող միջոցառումների մասին» N 1313-Ն որոշման N 11   հավելվածի 11.45 և 12 աղյուսակներում և N 12 հավելվածում կատարել լրացումներ և փոփոխություններ՝ համաձայն N N 2, 3 և 4 հավելվածների:

3. Սույն որոշումը ուժի մեջ է մտնում պաշտոնական հրապարակմանը հաջորդող օրվանից:

	Հայաստանի Հանրապետության

վարչապետ
	Կ. Կարապետյան


Հ Ի Մ Ն Ա Վ Ո Ր ՈՒ Մ

ՄԱՐԴՈՒ ԻՐԱՎՈՒՆՔՆԵՐԻ ՊԱՇՏՊԱՆԻ ԱՇԽԱՏԱԿԱԶՄԻՆ

ԳՈՒՄԱՐ ՀԱՏԿԱՑՆԵԼՈՒ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2016 ԹՎԱԿԱՆԻ ԴԵԿՏԵՄԲԵՐԻ 29-Ի N 1313-Ն ՈՐՈՇՄԱՆ

ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՎԵՐԱԲԵՐՅԱԼ
1. Իրավական ակտի ընդունման անհրաժեշտությունը (նպատակը).
Նախագծի ընդունումը պայմանավորված է 2015 թվականի դեկտեմբերի 6-ի ՀՀ Սահմանադրության փոփոխություններով և 2016 դեկտեմբերի 16-ին ՀՀ Ազգային ժողովի կողմից ընդունված «Մարդու իրավունքների պաշտպանի մասին» ՀՀ սահմանադրական օրենքով (այսուհետ՝ Օրենք) նոր գործառույթների ավելացմամբ, ինչպես նաև որոշ գործառույթների փոփոխմամբ և ընդլայնմամբ: 
2. Ընթացիկ իրավիճակը և խնդիրները.

Մարդու իրավունքների և ազատությունների պաշտպանությունը յուրաքանչյուր պետության կարևորագույն և, դրանով հանդերձ թե՛ երկրի զարգացման, թե՛ յուրաքանչյուր անձի պաշտպանվածության ամրապնդման գործում անմիջական ազդեցություն ունեցող ոլորտներից է: Դրա հետ միասին, իրավունքների պաշտպանությունը կարող է արդյունավետ լինել միայն այն դեպքում, երբ պետության ներսում գործում է այդ խնդրով զբաղվող մարմինների ու կազմակերպությունների հստակ ու որոշակի համակարգ: 

2015 թվականի սահմանադրական փոփոխությունների արդյունքում Մարդու իրավունքների պաշտպանի դերն առավել արժևորվեց՝ մի կողմից բարձրացնելով այդ մարմնի նշանակությունը երկրի իրավական համակարգի կատարելագործման հարցում, մյուս կողմից հռչակելով յուրաքանչյուր անձի բացարձակ իրավունքը ստանալու Մարդու իրավունքների պաշտպանի աջակցությունը: ՀՀ Սահմանադրության «Մարդու իրավունքների պաշտպանը» վերտառությամբ 10-րդ գլխով ամրագրելով Մարդու իրավունքների պաշտպանի գործառույթները և լիազորությունները, ընտրության կարգը և գործունեության երաշխիքները՝ այն հաստատվում է որպես մարդու իրավունքների պաշտպանության ազգային ինստիտուտ:

ՀՀ մարդու իրավունքների պաշտպանը՝ որպես խոշտանգումների կանխարգելման ազգային մեխանիզմ
Միավորված ազգերի կազմակերպության «Խոշտանգումների և այլ դաժան, անմարդկային կամ արժանապատվությունը նվաստացնող վերաբերմունքի կամ պատժի դեմ» կոնվենցիայի Կամընտիր արձանագրությունը (այսուհետ՝ Կամընտիր արձանագրություն) նախատեսում է ստեղծել անկախ ազգային կանխարգելման մեխանիզմ, որը պետք է օժտված լինի լայն լիազորություններով, ունենա ազատ մուտքի և համապատասխան ուսումնասիրությունների անցկացման հնարավորություն ազատությունից զրկման բոլոր վայրերում: 

ՀՀ ազգային ժողովի կողմից վերոնշյալ արձանագրության ստորագրումից հետո 2008 թվականին «Մարդու իրավունքների պաշտպանի մասին» ՀՀ օրենքը լրացվեց 6.1 հոդվածով, որով ՀՀ մարդու իրավունքների պաշտպանը ճանաչվեց կանխարգելման անկախ ազգային մեխանիզմ: Սակայն վերոնշյալ հոդվածը չէր կանխորոշում որպես կանխարգելման ազգային մեխանիզմ Պաշտպանի հստակ մանդատը, չէր սահմանում ազատությունից զրկման վայրերի շրջանակը: Դրանից բացի, Հայաստանի ստանձնած միջազգային պարտավորությունները պահանջում են, որպեսզի մոնիթորինգային գործունեության ընթացքում Մարդու իրավունքների պաշտպանը համագործակցի քաղաքացիական հասարակության ներկայացուցիչների հետ: Օրինակ` այսպիսի պահանջ է ներկայացված ՄԱԿ-ի Խոշտանգումների կանխարգելման ենթակոմիտեի՝ կանխարգելման ազգային մեխանիզմին խորհրդատվական աջակցություն տրամադրելու նպատակով 2013 թվականի սեպտեմբերին կատարած այցի վերաբերյալ 2014 թվականի հոկտեմբերի 15-ին Հայաստանի Հանրապետությանը ներկայացված զեկույցում: Դրանում, ի թիվս այլնի, շեշտադրվել է նաև պետության պարտավորությունը՝ կանխարգելման ազգային մեխանիզմին անհրաժեշտ ռեսուրսների տրամադրման վերաբերյալ, ինչը ենթադրում է կանխարգելման ազգային մեխանիզմի աշխատանքներին ներգրավված քաղաքացիական հասարակության ներկայացուցիչների վարձատրություն: 

Կանխարգելման ազգային մեխանիզմների գործունեության ֆինանսավորման, այդ թվում` քաղաքացիական հասարակության ներկայացուցիչների պատշաճ վարձատրության ապահովման հարցին անդրադարձել է նաև Խոշտանգումների կանխարգելման ասոցիացիան:

Մինչդեռ, նախկին կարգավորումները հնարավորություն չէին տալիս վարձատրել Պաշտպանին կից Խոշտանգումների կանխարգելման խորհրդի անդամներին:
Օրենքի 2-րդ հոդվածի 2-րդ մասի համաձայն՝ ՀՀ մարդու իրավունքների պաշտպանին է վերապահված «Խոշտանգումների և այլ դաժան, անմարդկային կամ արժանապատվությունը նվաստացնող վերաբերմունքի կամ պատժի դեմ» ՄԱԿ-ի՝ 1984 թվականի կոնվենցիայի 2002 թվականի դեկտեմբերի 18-ին ընդունած կամընտիր արձանագրությամբ սահմանված կանխարգելման ազգային մեխանիզմի կարգավիճակը: Օրենքի 28-րդ հոդվածն արդեն սահմանում է Պաշտպանի լիազորությունները՝ որպես կանխարգելման ազգային մեխանիզմ՝ նշելով, որ այդ գործառույթների իրականացումն ապահովելու նպատակով Պաշտպանի աշխատակազմում ստեղծվում է կանխարգելման ազգային մեխանիզմի ստորաբաժանում:

Կանխարգելման ազգային մեխանիզմի գործառույթների իրականացումն այսօր ապահովում է Պաշտպանի աշխատակազմի Խոշտանգումների և վատ վերաբերմունքի կանխարգելման վարչությունը, որն ազատությունից զրկման վայրեր իրականացնում է ինչպես մոնիթորինգային այցեր, այնպես էլ զբաղվում է անհատական բողոքների քննարկմամբ, ինչպիսի մոտեցումը չի համապատասխանում կանխարգելման ազգային մեխանիզմի գործունեության միջազգային չափանիշներին:

Այսպես, Խոշտանգումների և այլ դաժան, անմարդկային կամ արժանապատվությունը նվաստացնող վերաբերմունքի կամ պատժի կանխարգելման ենթակոմիտեի 2016 թվականի հունվարի 25-ի կանխարգելման ազգային մեխանիզմի վերլուծական գնահատման վերաբերյալ փաստաթղթի 8-րդ կետի համաձայն՝ կանխարգելման ազգային մեխանիզմի հիմնական գործառույթը պետք է լինի ազատությունից զրկման վայրեր պարբերաբար այցելությունների իրականացումը՝ ազատությունից զրկված անձանց նկատմամբ վերաբերմունքը ուսումնասիրելու նպատակով: Անհատական բողոքների քննարկումը, ըստ նույն փաստաթղթի չափանիշների, չի մտնում կանխարգելման ազգային մեխանիզմի մանդատի մեջ:

Սույն խնդրի լուծման նպատակով նախատեսվում է ազատությունից զրկման վայրերում գտնվող անձանց կողմից ստացվող անհատական բողոքների քննարկման նպատակով ստեղծել առանձին ստորաբաժանում, որը կպահանջի լրացուցիչ մարդկային և նյութական ռեսուրսներ:

Միաժամանակ, Օրենքի 28-րդ հոդվածի 5-րդ մասի համաձայն՝ կանխարգելման ազգային մեխանիզմի կարգավիճակի շրջանակներում մասնագիտական աջակցություն ստանալու նպատակով այդ մասին պաշտոնական կայքում կամ հրապարակային այլ աղբյուրներով արված հայտարարությամբ առաջադրված պահանջների հիման վրա Պաշտպանի կողմից ներգրավվում են անկախ մասնագետներ և (կամ) հասարակական կազմակերպությունների ներկայացուցիչներ, որոնք ձեռք են բերում կանխարգելման ազգային մեխանիզմի փորձագետի կարգավիճակ: Օրենքը սահմանում է նաև, որ այդ փորձագետների աշխատանքի վարձատրությունն իրականացվում է պետական բյուջեի միջոցների հաշվին՝ այդ նպատակով Պաշտպանի աշխատակազմին հատկացված ֆինանսական միջոցներից: Ավելին, ի տարբերություն «Մարդու իրավունքների պաշտպանի մասին» նախկին օրենքի`  գործող կարգավորումներն ամրագրում են Պաշտպանի՝ որպես կանխարգելման ազգային մեխանիզմի գործունեության հատուկ ֆինանսավորման պահանջ (Օրենքի 8-րդ հոդվածի 2-րդ մաս):
Երեխաների և հաշմանդամություն ունեցող անձանց իրավունքների պաշտպանություն
Երեխաների իրավունքների պաշտպանություն
1993 թվականին Հայաստանի Հանրապետությունը վավերացնելով «Երեխաների իրավունքների մասին» կոնվենցիան, պարտավորվեց իր օրենսդրությունը համապատասխանեցնել Կոնվենցիայի դրույթներին: Կոնվենցիայի վավերացմամբ ՀՀ-ն ճանաչել է, որ երեխան իր անհատականության լիակատար և բազմակողմանի զարգացման համար պետք է մեծանա ընտանեկան միջավայրում, երջանկության, սիրո և ըմբռնման մթնոլորտում և որ, երեխան պետք է պաշտպանված լինի բռնության բոլոր ձևերից  և ունենա Կոնվենցիայում նշված բոլոր իրավունքները: 
Երկրի բարեկեցության ամենակարևոր նախադրյալն  երեխաների շահերին նպատակաուղղված պետական քաղաքականությունն է: 1996 թվականին ՀՀ-ում ընդունվել է «Երեխայի իրավունքների մասին» ՀՀ օրենքը, որը նպաստեց, որպեսզի ՀՀ-ում ձևավորվի երեխաների իրավունքների պաշտպանության համակարգը: Երեխայի իրավունքների և շահերի պաշտպանության միասնական պետական քաղաքականության իրականացման և համակարգման առումով կարևորագույն ձեռքբերումներից է երեխաների պաշտպանության եռաստիճան համակարգի ստեղծումը:
Այնուամենայնիվ, չնայած վերը նշված համակարգի ստեղծմանը՝ երեխաների իրավունքների պաշտպանության ոլորտում դեռևս կան մի շարք խնդիրներ, որոնց մասին նշվել է մի շարք տեղական և միջազգային կազմակերպությունների և ՀՀ մարդու իրավունքների պաշտպանի կողմից: Երեխաներն իրենց տարիքային, մտավոր և ֆիզիկական զարգացվածության մակարդակի ուժով համարվում են խոցելի հատուկ խումբ և կարիք ունեն մշտական հոգատարության ու պաշտպանության:
ՄԱԿ-ի Երեխայի իրավունքների կոմիտեն (այսուհետ՝ Կոմիտե) դեռևս 2013 թվականին իր ամփոփիչ դիտարկումներում
 նշել է, որ մտահոգության տեղիք տվող խնդիրներից է նախևառաջ օրենսդրությունը: Դիտարկումներում նշվում է, որ Կոմիտեին մտահոգում է նաև երեխաների իրավունքների ոլորտում արդեն իսկ գործող օրենքների և իրավակարգավորումների անբավարար իրագործումը և կիրարկումը: Հաշվի առնելով իր համար երկու ընդհանուր մեկնաբանությունը մարդու իրավունքների անկախ կառույցների դերի մասին երեխայի իրավունքների պաշտպանության և խթանման գործում՝ Կոմիտեն խորհուրդ է տվել նաև քայլեր ձեռնարկել ՀՀ մարդու իրավունքների պաշտպանի աշխատակազմում ստեղծել երեխաների իրավունքների պաշտպանության բաժին
:

ՀՀ մարդու իրավունքների պաշտպանը հանդիսանում է նաև Երեխաների Օմբուդսմանների Եվրոպական ցանցի ընկերակցված անդամ: Ցանցը միավորում է Եվրոպայի խորհրդի անդամ երկրների Մարդու իրավունքների անկախ կառույցներին և նպատակ ունի խթանել երեխաների իրավունքների պաշտպանությունը՝ հիմք ընդունելով ՄԱԿ-ի Երեխաների իրավունքների մասին կոնվենցիան: Ցանցը երեխաների օմբուդսմենների ամենահեղինակավոր կառույցն է Եվրոպայում, որը իրականացնում է տարբեր երկրների փորձի փոխանակում և տրամադրում է խորհրդատվություն երեխաների իրավունքների պաշտպանության բոլոր ոլորտներում: Նշված ցանցին լիիրավ անդամակցության համար երկրում պետք է լինի Երեխաների իրավունքների պաշտպանությամբ զբաղվող առանձին կառույց կամ մարդու իրավունքների ազգային կառույցում պետք է գործի երեխաների իրավունքների պաշտպանությամբ զբաղվող առանձին ստորաբաժանում
: 

Բաժնի ստեղծումը բխում է նաև Օրենքի տրամաբանությունից. Օրենքի 2-րդ հոդվածի 3-րդ մասի համաձայն՝ Մարդու իրավունքների պաշտպանն իրականացնում է «Երեխայի իրավունքների մասին» ՄԱԿ-ի՝ 1989 թվականի նոյեմբերի 20-ին ընդունված կոնվենցիայի դրույթների կիրառության մշտադիտարկում, ինչպես նաև երեխաների իրավունքների պաշտպանություն և խախտումների կանխարգելում: Նույն Օրենքի 30-րդ հոդվածի համաձայն՝ Պաշտպանն իրավասու է իրականացնել պարբերական, ինչպես նաև ըստ անհրաժեշտության անարգել այցեր երեխաների խնամք և պաշտպանություն իրականացնող հաստատություններ, ինչպես նաև հանրակրթական ուսումնական հաստատություններ, հանդես գալ երեխայի իրավունքներին առնչվող հատուկ հրապարակային զեկույցներով և  իրավասու մարմիններ ներկայացնել երեխաների իրավունքներին վերաբերող իրավական ակտերի կամ դրանց նախագծերի կամ պրակտիկայի կատարելագործման վերաբերյալ առաջարկություններ:
Ըստ այդմ, անհրաժեշտ է ապահովել ՀՀ մարդու իրավունքների պաշտպանի աշխատակազմի Երեխաների իրավունքների պաշտպանության բաժնի աշխատակիցների կարողությունների պարբերական զարգացում, այդ թվում՝ հաստիքների ավելացում:
Մարդու իրավունքների պաշտպանի աշխատակազմի նշյալ կառուցվածքային համալրումները կնպաստեն ՀՀ-ում երեխաների իրավունքների պաշտպանության ոլորտում առկա մի շարք խնդիրների լուծմանն, երեխաների իրավունքների պաշտպանությանն ու խթանմանը:
Հաշմանդամություն ունեցող անձանց իրավունքների պաշտպանություն
ՀՀ կողմից վավերացված
 «Հաշմանդամություն ունեցող անձանց իրավունքների մասին» ՄԱԿ-ի կոնվենցիան մասնակից պետություններին պարտավորեցնում է ստեղծել անկախ կառույց, կոնվենցիայի կիրարկմանն աջակցելու և այն մշտադիտարկելու նպատակով: Մասնավորապես, նշված կոնվենցիայի 33-րդ հոդվածի համաձայն՝ մասնակից պետությունները պետք է պահպանեն, ամրապնդեն, հաստատեն կամ ստեղծեն յուրաքանչյուր մասնակից պետությունում այնպիսի համակարգ, որն անհրաժեշտության դեպքում կներառի մեկ կամ մի քանի անկախ մեխանիզմ, ինչը կաջակցի, կպաշտպանի և կվերահսկի կոնվենցիայի կիրարկումը: Քաղաքացիական հասարակությունը, մասնավորապես՝ հաշմանդամություն ունեցող անձանց և նրանց շահերը ներկայացնող կազմակերպությունները, ևս պետք է ներգրավվեն ու մասնակցեն վերահսկման գործընթացին:

Ընդհանուր առմամբ, կարելի է առանձնացնել մշտադիտարկման անկախ ազգային մեխանիզմների երեք տարբերակներ՝ 1) մարդու իրավունքների ազգային ինստիտուտներ կամ հավասարություն խորհուրդներ. 2) օմբուդսմաններ 3) այլ մարմիններ, ինչպես նոր այնպես էլ արդեն իսկ գործող։ Այս տարբերակները, սովորաբար հարմարեցվում են ըստ պետության սահմանադրական կառուցվածքի և հաճախ զուգորդվում են միմյանց հետ:

Միաժամանակ, նման մեխանիզմներ ստեղծելիս մասնակից պետությունները պետք է հաշվի առնեն մարդու իրավունքների ազգային հաստատությունների կարգավիճակին և գործունեությանը վերաբերող սկզբունքները
, որոնք հայտնի են որպես «Փարիզյան սկզբունքներ»: Ուստի, մարդու իրավունքների ազգային կառույցը կամ օմբուդսմանի ինստիտուտը անկախ մեխանիզմի ամենանպատակահարմար մոդելն է համարվում կոնվենցիայով սահմանված ազգային մշտադիտարկման գործառույթի իրականացման համար:

Ընդ որում, «Հաշմանդամություն ունեցող անձանց իրավունքների պաշտպանության և սոցիալական ներառման մասին» ՀՀ նոր օրենքի նախագծով
 սահմանվել է, որ հաշմանդամություն ունեցող անձանց իրավունքների պաշտպանության, սոցիալական ներառման համար մատչելի պայմանների և հավասար հնարավորությունների ապահովման նկատմամբ մշտադիտարկումն իրականացնում է ՀՀ մարդու իրավունքների պաշտպանը՝ ապահովելով նշված գործընթացին հաշմանդամություն ունեցող անձանց հարցերով զբաղվող ազգային հանձնաժողովի, հաշմանդամություն ունեցող անձանց հիմնահարցերով զբաղվող կազմակերպությունների, ինչպես նաև օրենքով սահմանված այլ սուբյեկտների մասնակցությունը՝ նրանց համար մատչելի եղանակով:

Ըստ այդմ, մշտադիտարկման անկախ ազգային մեխանիզմի գործառույթների իրականացման համար անհրաժեշտ է ՀՀ մարդու իրավունքների պաշտպանի աշխատակազմում ստեղծել Հաշմանդամություն ունեցող անձանց իրավունքների պաշտպանության բաժին և ապահովել բաժնի աշխատակիցների կարողությունների պարբերական զարգացում:
Զինծառայողների իրավունքների պաշտպանություն
2015 թվականի սահմանադրական բարեփոխումների արդյունքում Սահմանադրությամբ ամրագրվեց ՀՀ մարդու իրավունքների պաշտպանի մեկ միասնական ինստիտուտ, որը, ի թիվս այլ հարցերի, իրականացնում է նաև զինված ուժերում մարդու իրավունքների և ազատությունների պաշտպանությունը: 
«Մարդու իրավունքների պաշտպանի մասին» Հայաստանի Հանրապետության օրենքի նախագծի վերաբերյալ Եվրոպայի խորհրդի «Ժողովրդավարության իրավունքի միջոցով» եվրոպական հանձնաժողովի (Վենետիկի հանձնաժողով) և Եվրոպայի խորհրդի մարդու իրավունքների և իրավունքի գերակայության տնօրինության 2015 թվականի հոկտեմբերի 26-ի համատեղ կարծիքում նշվում է, որ պետք է Հայաստանի Հանրապետությունը ձեռնպահ մնա օմբուդսմանական նոր հաստատություններ ավելացնելուց, եթե մարդու իրավունքների կամ հիմնարար ազատությունների պաշտպանության համար խիստ անհրաժեշտություն չէ: Ըստ այդ կարծիքի՝ այդ մարմինների ավելացումը կարող է անհատների մոտ իրենց հասանելի պաշտպանության հնարավորությունների ընկալման առումով շփոթություն առաջացնել:
Այս հարցի հետ կապված, Եվրոպայի խորհրդի Խորհրդարանական վեհաժողովը Եվրոպայում օմբուդսմանի ինստիտուտի ամրապնդման վերաբերյալ 2013թ. թիվ 1959 բանաձևում նույնպես արտահայտել է հիշյալ դիրքորոշումը: Ընդ որում, ԵԽ Խորհրդարանական վեհաժողովը դա արել է՝ հիմք ընդունելով ԵԽ Վենետիկի հանձնաժողովի, ինչպես նաև ԵԽ Նախարարների կոմիտեի դիրքորոշումները:
Ղազախստանում Օմբուդսմանի ինստիտուտի բարեփոխումների վերաբերյալ իր նախնական կարծիքում, օրինակ, Վենետիկի հանձնաժողովը, քննարկման առարկա դարձնելով երկրում Երեխաների իրավունքների պաշտպանի ինստիտուտ նախատեսելու և վերջինիս գործունեության մոդելի ընտրության հարցը, առավել նախընտրելի է համարել այդ մասնագիտացված Օմբուդսմանի գործառույթների իրականացումը ազգային Օմբուդսմանի միասնական ինստիտուտի շրջանակներում` վերջինիս կառուցվածքում հատուկ ստորաբաժանում ստեղծելու և/կամ ոլորտի համար պատասխանատու տեղակալ ընտրելու միջոցով` հաշվի առնելով ազգային օմբուդսմանի միասնականացման (կոնսոլիդացման) և կայացման փուլում գտնվելու հանգամանքը: Վենետիկի հանձնաժողովն այնուհետև հավելել է, որ այդպիսի հատուկ գործառույթը ենթադրաբար կշահի` պայմանավորված ազգային ինստիտուտի կարգավիճակով և լեգիտիմությամբ, և այդպիսի կապը գործնականում կարող է հանգեցնել  և՛ գործառույթի, և՛ ինստիտուտի հզորացմանն ու արդյունավետության բարձրացմանը: Կարծում ենք նշված դիրքորոշումը ամբողջությամբ կիրառելի է նաև  զինված ուժերում քաղաքացիների իրավունքների պաշտպանության համար:
  Այս առումով, Մարդու իրավունքների գործող միասնական ինստիտուտն ինքնին ունի մարդկային, ֆինանսական ու մասնագիտական կարողությունների կարիք և դրանով չի համապատասխանում միջազգային պահանջներին: Մինչդեռ, նման ոչ ամբողջական կայացած լինելու պայմաններում նոր ինստիտուտի ստեղծումն ակնհայտորեն չի համապատասխանի այդ չափանիշին:
Եվրոպայի խորհրդի կողմից իրականացվող Զինված ուժերում մարդու իրավունքների եվրոպական չափանիշների կիրառման ամրապնդումը Հայաստանում» ծրագրի շրջանակներում ՀՀ մարդու իրավունքների պաշտպանի աշխատակազմը հանդիսանում է գործընկեր և ծրագրի շահառու, ուստի ծրագրի իրականացման արդյունավետությունը պայմանավորված է նաև ոլորտում Պաշտպանի կարողությունների զարգացմամբ:
Անհրաժեշտ է արձանագրել նաև, որ «ՀՀ Զինված ուժերում մարդու իրավունքների և ազատությունների» կամ «Անվտանգության ռազմաքաղաքական ասպեկտների ԵԱՀԿ վարքականոններով սահմանված «Համազգեստով քաղաքացու պաշտպանությունը ՀՀ մարդու իրավունքների պաշտպանի գործունեության հիմնական ուղղություններից մեկն է: Պաշտպանի աշխատակազմի գործունեության լայն ընդգրկվածությունը և տարեցտարի զինծառայողների և նրանց ընտանիքների անդամների կողմից բանավոր և գրավոր բողոքների քանակի աճը վկայում են Պաշտպանի աշխատակազմում առանձին և մասնագիտացված ստորաբաժանման ստեղծման անհրաժեշտության մասին:  Ոլորտում Պաշտպանի աշխատակազմի զգալի ընդգրկվածությունն արտահայտվում է զորամասեր, կարգապահական գումարտակներ, քննչական մեկուսարաններ, բժշկական և ռազմաբժշկական փորձաքննություն իրականացնող հանձնաժողովներ, զինկոմիսարիատներ այցելություններով և այլն: 
Միաժամանակ, վերջին տարիներին Մարդու իրավունքների պաշտպանի կողմից առավել մեծ ուշադրություն է դարձվում զինված ուժերում իրավունքների պաշտպանությանը: Չնայած, որ Պաշտպանի աշխատակազմում զինծառայողներին (զինապարտ քաղաքացիների) առնչվող բողոքները, ռեսուրսների պակասի պատճառով, քննարկվում են տարբեր ստորաբաժանումների կողմից: Դա իր հերթին հանգեցնում է նրան, որ զինված ուժերին առնչվող գործերին հատկացված անբավարար ռեսուրսների պատճառով բողոքների քննարկման ընթացակարգի հետ կապված կարող են լինել ձգձգումներ: Խնդրի լուծման տարբերակ է օմբուդսմանի աշխատակազմում զինծառայողների իրավունքների պաշտպանության մասնագիտացված ստորաբաժանման ստեղծումը: Այս մոտեցումը կիրառվել է, օրինակ, Ֆիլիպիններում և Շվեդիայում, որտեղ օմբուդսմանի գրասենյակի աշխատանքը բաժանված էր պատասխանատվության որոշակի շրջանակ ունեցող մի քանի ենթաբաժինների, այդ թվում` նաև զինված ուժերի, այլընտրանքային ծառայության և պաշտպանության նախարարությանն առնչվող այլ հարցերի քննության:
Հարկ է նկատի ունենալ, որ ոլորտում ՀՀ մարդու իրավունքների պաշտպանի կարողությունների բարձրացման համար արդեն իսկ ստեղծվել է զինծառայողների իրավունքների հարցերով փորձագիտական խորհուրդ, սակայն այն բավարար չէ Պաշտպանի լիազորությունների արդյունավետ իրականացման համար, քանի որ խորհրդի անդամները պաշտպանի աշխատակազմում պետական ծառայողներ չեն, չեն կարող իրականացնել Պաշտպանի աշխատակազմին վերապահված գործառույթները և չեն օգտվում Պաշտպանի աշխատակազմում պետական ծառայության պաշտոն զբաղեցնող անձանց համար սահմանված երաշխիքներից:
Մարդու իրավունքների պաշտպանի` մասնավոր կազմակերպությունների կողմից մարդու իրավունքների և ազատությունների պահպանմանը հետևելու սահմանադրական նոր գործառույթը

2015 թվականի փոփոխություններով Սահմանադրությամբ Մարդու իրավունքների պաշտպանին վերապահված նոր լիազորություններից է մասնավոր կազմակերպությունների կողմից մարդու իրավունքների և ազատությունների խախտումների վերաբերյալ դիմում-բողոքների ուսումնասիրությունը:
Այսպես, Սահմանադրության 191-րդ հոդվածի համաձայն` Մարդու իրավունքների պաշտպանն անկախ պաշտոնատար անձ է, որը հետևում է պետական և տեղական ինքնակառավարման մարմինների ու պաշտոնատար անձանց, իսկ Մարդու իրավունքների պաշտպանի մասին օրենքով սահմանված դեպքերում` նաև կազմակերպությունների կողմից մարդու իրավունքների և ազատությունների պահպանմանը, նպաստում է խախտված իրավունքների և ազատությունների վերականգնմանը, իրավունքներին ու ազատություններին առնչվող նորմատիվ իրավական ակտերի կատարելագործմանը:

Սահմանադրական փոփոխություններով պայմանավորված` Օրենքի 15-րդ հոդվածով ամրագրվել է, որ Պաշտպանը բողոքի առկայության դեպքում կամ սեփական նախաձեռնությամբ քննարկում է՝ (…)

2) հանրային ծառայության ոլորտում գործող կազմակերպությունների կողմից մարդու իրավունքների և ազատությունների խախտման վերաբերյալ հարցերը, եթե տեղեկություն կա մարդու իրավունքների կամ ազատությունների զանգվածային խախտումների մասին, կամ դա ունի հանրային նշանակություն կամ կապված է այնպիսի անձանց շահերի պաշտպանության անհրաժեշտության հետ, որոնք չեն կարող ինքնուրույն օգտագործել իրենց իրավունքների և ազատությունների պաշտպանության իրավական միջոցները: 

Պաշտպանի` մասնավոր կազմակերպությունների կողմից մարդու իրավունքների և ազատությունների խախտման գործերի քննարկման և լուծման լիազորությունը կարող է իրացվել միայն Պաշտպանի աշխատակազմում համապատասխան կադրային համալրվածության դեպքում: Սրանով պայմանավորված, նախատեսվում է աշխատակազմում ստեղծել նոր ստորաբաժանում, որը կզբաղվի մասնավոր կազմակերպությունների դեմ քաղաքացիների բողոքների քննարկման, խորհրդատվության տրամադրման գործառույթներով: Ստորաբաժանման գործունեությունը ենթադրում է նաև համապատասխան ֆինանսավորման ապահովում:
Միջազգային համագործակցության ոլորտ

ՀՀ մարդու իրավունքների պաշտպանի աշխատակազմի Միջազգային համագործակցության վարչությունը համակարգում է հաստատության գործունեությունը միջազգային հարթությունում:


Օրենքով ընդլայնվել են ինչպես միջազգային համագործակցության վարչության գործունեության ուղղությունները, այնպես էլ նախատեսվել են նոր՝ հանրային կապերը համակարգելու գործառույթներ: Օրենքի 4-րդ հոդվածի 2-րդ մասը, մասնավորապես, ամրագրում է Պաշտպանի՝ մարդու իրավունքների ոլորտի միջազգային կազմակերպությունների աշխատանքներին անդամակցելու կամ այլ կերպ ներգրավվելու հնարավորությունը, իսկ Օրենքի 35-րդ հոդվածի 1-ին մասի 5-րդ կետով Պաշտպանն իրավասու է համագործակցել պետական և տեղական ինքնակառավարման մարմինների, կազմակերպությունների և հիմնարկների հետ: 

Նպատակ ունենալով ապահովել Պաշտպանի աշխատակազմի կարողությունների զարգացումը այլ կառույցների աշխատակազմերի միջև փորձի փոխանակման միջոցով՝ Պաշտպանի աշխատակազմն անընդմեջ ընդլայնում է համագործակցությունն ինչպես միջազգային կազմակերպությունների, այնպես էլ այլ երկրների մարդու իրավունքների ազգային ինստիտուտների ու օմբուդսմանների և նրանց աշխատակազմերի հետ: Միջազգային համագործակցության ոլորտի ընդլայնմանը զուգահեռ աճել է միջազգային կազմակերպությունների հետ համատեղ իրականացվող ծրագրերի և միջոցառումների թիվը:


Վարչությունը, ի թիվս այլ գործառույթների, ակտիվորեն ներգրավված կլինի միջազգային հարթությունում մարդու իրավունքների պաշտպանության աշխատանքներին: Այն հնարավորություն կընձեռի միջազգային գործընկերներին իրազեկելու Հայաստանում մարդու իրավունքների պաշտպանության վիճակի և Պաշտպանի աշխատակազմի իրականացրած աշխատանքների վերաբերյալ, ինչպես նաև առավել արդյունավետ աշխատանք տանել Հայաստանում մարդու իրավունքների միջազգային չափանիշների լիարժեք ներդրմանը նպաստելու ուղղությամբ:

Վերոնշյալ գործառույթները պատշաճ և արդյունավետ իրականացնելու համար անհրաժեշտ է համալրել Միջազգային համագործակցության ստորաբաժանումը նոր հաստիքներով: Ավելին, հաշվի առնելով վարչության գործառույթների բնույթը, նախատեսվում է ստորաբաժանումը վերանվանել «Միջազգային համագործակցության և հանրային կապերի վարչություն» անվանումով՝ ուժեղացնելով նաև հանրային կապերին առնչվող հարցերը:

Իրավական վերլուծություն և օրենսդրության կատարելագործմանը նպաստելը
Օրենքի 29-րդ հոդվածով սահմանվում են Պաշտպանի լիազորությունները նորմատիվ իրավական ակտերի կատարելագործման հարցում: Մասնավորապես, Պաշտպանն իրավասու է մինչ մարդու իրավունքներին և ազատություններին վերաբերող նորմատիվ իրավական ակտերի նախագծերի ընդունումը դրանց վերաբերյալ իրավասու մարմին ներկայացնելու գրավոր կարծիք: Ստացվում է, որ Պաշտպանն իրավասու է կարծիք ներկայացնել ոչ միայն օրենքների, այլ նաև այլ նորմատիվ իրավական ակտերի վերաբերյալ: 

Նախքան Օրենքի ընդունումը հարցը կարգավորվել է ՀՀ Նախագահի՝ 2007 թվականի հուլիսի 18-ի թիվ ՆՀ-174-Ն հրամանագրով, որի հավելվածի 42-րդ կետի համաձայն՝ Մարդու իրավունքներին և ազատություններին վերաբերող միայն օրենքների նախագծերն են նախքան Կառավարություն ներկայացնելն ուղարկվել ՀՀ մարդու իրավունքների պաշտպանին` կարծիքի:

Ավելին, Օրենքի 29-րդ հոդվածի 5-րդ մասի համաձայն՝ Պաշտպանը կարող է իրականացնել իր աշխատակազմի, ինչպես նաև շահառու մարմինների և կազմակերպությունների՝ մարդու իրավունքներին և ազատություններին առնչվող հարցերով վերապատրաստումներ: 

Օրենքի 36-րդ հոդվածի 4-րդ մասի համաձայն՝ Պաշտպանի որոշմամբ Պաշտպանի աշխատակազմում պաշտոն զբաղեցնող անձինք կարող են հանդես գալ որպես Պաշտպանի ներկայացուցիչներ Հայաստանի Հանրապետության Ազգային ժողովում և Հայաստանի Հանրապետության Սահմանադրական դատարանում: Նշված գործառույթը հատկապես կարևորվում է Սահմանադրական դատարանին որպես հատուկ կարծիք ներկայացվող հատուկ դիրքորոշումների ներկայացման պարագայում: Ներկայումս ՀՀ մարդու իրավունքների պաշտպանի մշտական ներկայացուցիչը ՀՀ սահմանադրական դատարանում ստանում է դատարանի կողմից քննության ընդունված գործերը, որոնց վերաբերյալ անհրաժեշտության դեպքում ներկայացվում է հատուկ կարծիք: Իսկ Ազգային ժողովի հետ աշխատանքների առավել արդյունավետ կազմակերպումը դրական ազդեցություն կունենա նորմատիվ իրավական ակտերի կատարելագործմանը նպաստելու` Մարդու իրավունքների պաշտպանի սահմանադրական գործառույթի իրացմանը:
2016 թվականին «Իրավական ակտերի մասին» ՀՀ օրենքի 87-րդ հոդվածի փոփոխությունների արդյունքում ամրագրվեց, որ իրավական ակտերի պաշտոնական պարզաբանումներ կարող է տալ նաև Հայաստանի Հանրապետության մարդու իրավունքների պաշտպանը՝ իր կողմից կիրառվող կամ ընդունված իրավական ակտերի վերաբերյալ:

Վերոնշյալ գործառույթները արդյունավետ իրականացնելու նպատակով անհրաժեշտ է մեծացնել ՀՀ մարդու իրավունքների պաշտպանի աշխատակազմի Իրավական վերլուծության վարչությունը:

Արագ արձագանքում
Մարդու իրավունքների պաշտպանի աշխատակազմի կատարած աշխատանքը բնույթով այնպիսին է, որ առնչվում է նաև արագ արձագանքման իրավունքի խախտման վերաբերյալ տեղեկատվությանը կամ բողոքին: Հաճախ հենց այս ոլորտում արդյունավետ աշխատանքն է, որ օգնում է իրավապաշտպան բնույթի արդյունք ապահովել:

Օրենքի ընդունումից հետո կառուցվածքային փոփոխությունների արդյունքում արագ արձագանքման բաժնի աշխատակիցները իրականացնելու են հեռախոսազանգերի ընդունում և քաղաքացիներին՝ առաջնային խորհրդատվության տրամադրում: Հետագայում գործը նախատեսվում է փոխանցել ըստ իրավասու ստորաբաժանման և մասնագետի: Հաշվի առնելով այն, որ առավել արդյունավետ է արագ արձագանքում կազմակերպել ըստ յուրաքանչյուր ոլորտի մասնագիտացած աշխատակիցների միջոցով՝ անհատական դիմում-բողոքների քննությամբ զբաղվող վարչություններում նախատեսվում է կատարել հաստիքների ավելացում:  

Քաղաքացիների ընդունելություն և նամակների (այդ թվում՝ բողոքների և դիմումների) հաշվառում
ՀՀ մարդու իրավունքների պաշտպանի աշխատակազմի քաղաքացիների ընդունելության և նամակների բաժինը կազմակերպում և իրականացնում է աշխատակազմի փաստաթղթաշրջանառությունը: 

Սահմանադրությամբ և Օրենքով ՀՀ մարդու իրավունքների պաշտպանին վերապահվել են նոր լիազորություններ, ինչով պայմանավորված ակնկալվում է դիմում-բողոքների քանակի և դրա ուսումնասիրության արդյունքում ընդունվող որոշումների ու գրագրության զգալի աճ: Բացի դրանից, նախատեսվում է նաև աշխատակազմում պետական ծառայողների հաստիքների ավելացում, հետևաբար աշխատանքային ծավալի ավելացմանը զուգահեռ, Բաժնին վերապահված գործառույթներն արդյունավետ իրականացնելու համար անհրաժեշտ է համալրել Քաղաքացիների ընդունելության և նամակների բաժինը մեկ նոր հաստիքով:

Այլ գործառույթներ
Օրենքի 36-րդ հոդվածի 3-րդ մասի համաձայն՝ Պաշտպանի աշխատակազմը կազմված է երկու դեպարտամենտից, կանխարգելման ազգային մեխանիզմի ստորաբաժանումից, քարտուղարությունից, մարզային և Պաշտպանի որոշմամբ ստեղծվող այլ ստորաբաժանումներից, ինչպես նաև Պաշտպանի խորհրդականներից, օգնականներից և մամուլի քարտուղարից: Դեպարտամենտները, կանխարգելման ազգային մեխանիզմի ստորաբաժանումը և մարզային ստորաբաժանումները հանդիսանում են Պաշտպանի աշխատակազմի առանձնացված ստորաբաժանումներ:

Հայաստանի Հանրապետության Շիրակի, Սյունիքի և Գեղարքունիքի մարզերում ներկայումս գործող ստորաբաժանումները նախատեսվում է Օրենքի 
36-րդ հոդվածի 3-րդ մասին համապատասխան վերակազմակերպել Պաշտպանի աշխատակազմի առանձնացված ստորաբաժանումների:
Մարզային առանձնացված ստորաբաժանումների բնականոն գործունեությունն ապահովելու նպատակով, նախկին ծառայությունների մատուցման պայմանագրերի փոխարեն, յուրաքանչյուր ստորաբաժանման համար նախատեսվում է  հավաքարարի մեկական հաստիք:

Վերը նշված մարզային ստորաբաժանումների աշխատանքների կատարումը կազմակերպելու, վերահսկելու, համակարգելու, ինչպես նաև աշխատակազմում անձնակազմի կառավարման ոլորտում մի շարք գործառույթների (օրենսդրությամբ սահմանված կարգով իրավական ակտերի հաշվառումը վարելու, պետական ծառայության թափուր պաշտոնների համալրման նպատակով մրցույթներ կազմակերպելու և անցկացնելու, պետական ծառայողների կիսամյակային գործունեության գնահատման և վերապատրաստման գործընթացները կազմակերպելու, կադրերի ռեզերվ ձևավորելու, անձնական գործերը արխիվացնելու) նպատակով նախատեսվում է ստեղծել առանձին ստորաբաժանում:

Ներկայումս  Պաշտպանի աշխատակազմի ներքին աուդիտի ստորաբաժանումը 1 հաստիքային միավորից բաղկացած ստորաբաժանում է, ինչը չի համապատասխանում ՀՀ ֆինանսների նախարարի 2012 թվականի փետրվարի 23-ի «Ներքին աուդիտի ստորաբաժանմանը և ներքին աուդիտի կոմիտեին ներկայացվող հիմնական պահանջները սահմանելու մասին» թիվ 165-Ն հրամանով սահմանված՝ առնվազն 2 հաստիքային միավորից կազմված կառուցվածքային ստորաբաժանում ունենալու պահանջին, միաժամանակ խոչընդոտում է ՀՀ ֆինանսների նախարարի 2012 թվականի փետրվարի 17-ի թիվ 143-Ն հրամանով  նախատեսված՝ Ներքին աուդիտի որակի երաշխավորման և բարելավման ծրագրի կատարման նպատակով Ներքին աուդիտի միասնական կառավարման տեղեկատվական համակարգի միջոցով իրականացված աշխատանքների արդյունավետ գնահատումը:

Վերը նշվածով, ինչպես նաև աշխատակազմի ստորաբաժանումների, հետևաբար նաև աուդիտի ենթակա միավորների քանակի ավելացումով պայմանավորված՝ նախատեսվում է աշխատակազմի ներքին աուդիտի բաժինը համալրել 1  հաստիքով:

Նախատեսվող փոփոխությունների հետ կապված ծախսերը


Օրենքով սահմանված գործառույթները լիարժեք և արդյունավետ իրականացնելու, ինչպես նաև աշխատակազմի կառուցվածքը Օրենքի, ինչպես նաև այլ իրավական ակտերի պահանջներին համապատասխանեցնելու նպատակով Պաշտպանի աշխատակազմի կառուցվածքի փոփոխությունների մի մասը նախատեսվում է իրականացնել ներկայումս առկա հաստիքային որոշ միավորների կրճատման հաշվին: Ներկայումս Պաշտպանի աշխատակազմը բաղկացած է 59 հաստիքային միավորներից, նախատեսվող փոփոխությունների արդյունքում  աշխատակազմում ընդգրկված աշխատակիցների թիվը կավելանա 27-ով: 


2016 դեկտեմբերի 16-ի ՀՕ-6-Ն օրենքով լրացումներ և փոփոխություններ են կատարվել «Պետական պաշտոններ զբաղեցնող անձանց վարձատրության մասին» ՀՀ օրենքում, որոնք ուժի մեջ կմտնեն 2017 թվականի մարտի 1-ից: Մասնավորապես, սահմանվել են «Հանրային ծառայության մասին» ՀՀ օրենքի 5-րդ հոդվածի 1-ին մասի 15-րդ կետի և 4-րդ հոդվածի 7-րդ մասի համաձայն բարձրաստիճան պաշտոնատար անձ հանդիսացող՝ Հայաստանի Հանրապետության մարդու իրավունքների պաշտպանի աշխատակազմի դեպարտամենտի ղեկավարների և նույն օրենքի 4-րդ հոդվածի 7-րդ մասի համաձայն՝ հայեցողական պաշտոններ զբաղեցնող այլ անձանց՝ Հայաստանի Հանրապետության մարդու իրավունքների պաշտպանի աշխատակազմի կանխարգելման ազգային մեխանիզմի իրականացման համակարգողի և ՀՀ մարդու իրավունքների պաշտպանի աշխատակազմի մարզային ստորաբաժանումների ղեկավարների  պաշտոնային դրույքաչափերի հաշվարկման գործակիցները, ինչպես նաև  փոփոխվել է ՀՀ մարդու իրավունքների պաշտպանի խորհրդականի պաշտոնային դրույքաչափի հաշվարկման գործակիցը:

2016 դեկտեմբերի 16-ի ՀՕ-6-Ն օրենքով «Պետական պաշտոններ զբաղեցնող անձանց վարձատրության մասին» ՀՀ  օրենքի 7-րդ հոդվածում կատարվել է լրացում, համաձայն որի՝ Մարդու իրավունքների պաշտպանի աշխատակազմի պետական ծառայողներին նույն հոդվածի 3-րդ մասով սահմանված կարգով տրվում է հավելավճար` դասային աստիճանի համար: 

«Մարդու իրավունքների պաշտպանի մասին» ՀՀ սահմանադրական օրենքի 28-րդ հոդվածի 5-րդ մասի համաձայն՝ կանխարգելման ազգային մեխանիզմի կարգավիճակի շրջանակներում մասնագիտական աջակցություն ստանալու նպատակով 2017 թվականին նախատեսվում է համապատասխան պայմանագրեր կնքելու միջոցով կանխարգելման ազգային մեխանիզմի աշխատանքներին ներգրավել 4 փորձագետներ, որոնց աշխատանքի վարձատրությունը նույն հոդվածի 6-րդ մասի համաձայն՝ նախատեսվում է իրականացնել Պաշտպանի աշխատակազմին հատկացվող ֆինանսական միջոցներից:

Նախատեսվող հաստիքային միավորների թվի ավելացման և «Պետական պաշտոններ զբաղեցնող անձանց վարձատրության մասին» ՀՀ օրենքում կատարված  փոփոխությունների և լրացումների  հետևանքով  կավելանան պաշտպանի աշխատակազմի 2017 թվականի աշխատանքի վարձատրության գծով ծախսերը: Ծախսեր կավելանան նաև՝ պայմանավորված ավելացվող հաստիքային միավորների գործունեությունն ապահովելու համար անհրաժեշտ գույքի, համակարգչային սարքավորումների, գրասենյակային և տնտեսական նյութերի, կապի ու կոմունալ ծառայությունների ձեռք բերման անհրաժեշտությամբ:

Վերը նշված ծախսերը չեն  նախատեսվել 2017 թվականի բյուջետային հայտում, քանի որ «Մարդու իրավունքների պաշտպանի մասին» ՀՀ սահմանադրական օրենքը և «Պետական պաշտոններ զբաղեցնող անձանց վարձատրության մասին» Հայաստանի Հանրապետության օրենքում լրացումներ և փոփոխություններ կատարելու մասին» ՀՀ օրենքը ՀՀ Ազգային ժողովի կողմից ընդունվել են «ՀՀ 2017 թվականի պետական բյուջեի մասին» ՀՀ օրենքի ընդունումից հետո՝ 2016 թվականի դեկտեմբերի 16-ին:


Բացի վերը նշվածից, լրացուցիչ ֆինանսավորման անհրաժեշտություն է առաջացել նաև միջազգային կառույցներին կատարվող անդամակցության վճարների գծով: 

Մարդու իրավունքների ազգային ինստիտուտների եվրոպական ցանցի գործունեությունն ուղղված է Եվրոպայում մարդու իրավունքների պաշտպանությանը:                   Կառույցն իր նպատակների իրականացման համար համագործակցում է մարդու իրավունքների ազգային ինստիտուտների հետ՝ նպաստելով նրանց գործունեության զարգացմանը: Հայաստանի Հանրապետության մարդու իրավունքների պաշտպանի ինստիտուտը նույնպես անդամակցում է Մարդու իրավունքների ազգային ինստիտուտների եվրոպական ցանցին: Կառույցին անդամակցության անդամավճարները նախկինում չեն վճարվել: 2017 թվականի անդամավճարի հաշիվ-ապրանքագիրը (invoice) աշխատակազմը ստացել է սույն թվականի հունվար ամսին: Քանի որ անդամավճար չվճարվելու նախկին հիմքերը այլևս չկան, ուստի անհրաժեշտ է Մարդու իրավունքների ազգային ինստիտուտների եվրոպական ցանցին որպես անդամավճար վճարել 3000 եվրո:  

3. Նախագծի մշակման գործընթացում ներգրավված ինստիտուտները և անձինք.

Իրավական ակտի նախագիծը մշակվել է Հայաստանի Հանրապետության մարդու իրավունքների պաշտպանի աշխատակազմի կողմից:

4. Ակնկալվող արդյունքը.

Նախագծի ընդունման արդյունքում հնարավորություն կընձեռվի պատշաճ կատարել «Մարդու իրավունքների պաշտպանի մասին» ՀՀ սահմանադրական օրենքով ամրագրված գործառույթները՝ միջազգային չափանիշներին և ՀՀ կողմից ստանձնած միջազգային պարտավորություններին համապատասխան:
ՏԵՂԵԿԱՆՔ

ՄԱՐԴՈՒ ԻՐԱՎՈՒՆՔՆԵՐԻ ՊԱՇՏՊԱՆԻ ԱՇԽԱՏԱԿԱԶՄԻՆ

ԳՈՒՄԱՐ ՀԱՏԿԱՑՆԵԼՈՒ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2016 ԹՎԱԿԱՆԻ ԴԵԿՏԵՄԲԵՐԻ 29-Ի N 1313-Ն ՈՐՈՇՄԱՆ

ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՊԵՏԱԿԱՆ ԿԱՄ ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՐՄԻՆՆԵՐԻ ԲՅՈՒՋԵՆԵՐՈՒՄ ԾԱԽՍԵՐԻ ԵՎ ԵԿԱՄՈՒՏՆԵՐԻ ԷԱԿԱՆ ԱՎԵԼԱՑՈՒՄՆԵՐԻ ԿԱՄ ՆՎԱԶԵՑՈՒՄՆԵՐԻ ՄԱՍԻՆ
Նախագծի ընդունման կապակցությամբ պետական բյուջեում ծախսերի կամ եկամուտների ավելացում կամ նվազեցում չի ակնկալվում:

ՏԵՂԵԿԱՆՔ

ՄԱՐԴՈՒ ԻՐԱՎՈՒՆՔՆԵՐԻ ՊԱՇՏՊԱՆԻ ԱՇԽԱՏԱԿԱԶՄԻՆ

ԳՈՒՄԱՐ ՀԱՏԿԱՑՆԵԼՈՒ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2016 ԹՎԱԿԱՆԻ ԴԵԿՏԵՄԲԵՐԻ 29-Ի N 1313-Ն ՈՐՈՇՄԱՆ

ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԱՌՆՉՈՒԹՅԱՄԲ ՆՈՐ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԿԱՄ ԱՅԼ ԻՐԱՎԱԿԱՆ ԱԿՏԵՐՈՒՄ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ 
 ԱՆՀՐԱԺԵՇՏՈՒԹՅԱՆ ՄԱՍԻՆ

Նախագծի ընդունման կապակցությամբ այլ իրավական ակտեր ընդունելու անհրաժեշտություն չկա: 

� � HYPERLINK "http://www2.ohchr.org/english/bodies/crc/docs/co/CRC-C-ARM-CO-3-4.pdf" �http://www2.ohchr.org/english/bodies/crc/docs/co/CRC-C-ARM-CO-3-4.pdf� 


� � HYPERLINK "http://www2.ohchr.org/english/bodies/crc/docs/co/CRC-C-ARM-CO-3-4.pdf" �http://www2.ohchr.org/english/bodies/crc/docs/co/CRC-C-ARM-CO-3-4.pdf� (16,17 կետեր)


� � HYPERLINK "http://enoc.eu/wp-content/uploads/2015/01/ENOC-Statutes-ENG.pdf" �http://enoc.eu/wp-content/uploads/2015/01/ENOC-Statutes-ENG.pdf� (հոդված 4)


� Վավերացվել է 2010 թվականի  սեպտեմբերի 22-ին


� � HYPERLINK "http://www.un.org/disabilities/documents/toolaction/ipuhb.pdf" �http://www.un.org/disabilities/documents/toolaction/ipuhb.pdf� 


� 2016 թվականի նոյեմբերի 11-ին ներկայացվել է ՀՀ Ազգային ժողով և 2016 թվականի դեկտեմբերի 16-ին ընդունվել է առաջին ընթերցմամբ:





2

